
 

Íslendingar og Kínverjar kanna 
hagkvæmni fríverslunar 
 
Fyrsti fundur íslenskra og kínverskra stjórnvalda til að 
kanna hagkvæmni þess að koma á fríverslun milli 
landanna tveggja mun fara fram í Peking dagana 13. og 
14. mars, en löndin gerðu með sér samkomulag um gerð 
slíkrar hagkvæmniathugunar á síðasta ári. Miðað er við 
að ljúka hagkvæmniathuguninni á fundi sem 
fyrirhugaður er í Reykjavík í júní nk. og að formlegar 
fríverslunarviðræður hefjist í kjölfarið skili 
hagkvæmniathugunin jákvæðri niðurstöðu.  
 
Ekki þarf að fjölyrða um mikilvægi 
fríverslunarsamnings við Kína fyrir íslensk 
útrásarfyrirtæki. Kína er fjölmennasta land veraldar með 
um 1,3 milljarða íbúa og hefur kínverska hagkerfið 
vaxið með undraverðum hætti síðustu ár. Sífellt fleiri 
íslensk fyrirtæki renna því hýru auga til Kína vegna 
þeirra viðskiptatækifæra sem landið hefur að bjóða. 
 
Áhugi íslenskra fyrirtækja mikill 
 
Viðskiptaskrifstofa og utanríkisþjónustan í heild hafa 
orðið vör við vaxandi áhuga íslenskra fyrirtækja fyrir 
því að finna farveg fyrir viðskiptasamninga við Kína. 
Hagkvæmniathugunin er mikilvægur liður í því að 
styrkja það umhverfi sem íslensk fyrirtæki starfa í og 
efla samkeppnisstöðu þeirra.  

Eins og sést á meðfylgjandi töflum hafa viðskipti 
Íslands og Kína aukist mjög á undanförnum árum og er 
útlit fyrir að sú þróun haldi áfram. Gera má ráð fyrir að 
útflutningur  íslenskra fyrirtækja til Kína sé meiri en 
þessar tölur gefa til kynna, þar sem hér er eingöngu um 
að ræða útflutning á vörum sem eru upprunnar hér á 
landi.  
 
Til að undirbúa viðræðurnar hefur viðskiptaskrifstofa 
utanríkisráðuneytisins fengið Háskólann í Reykjavík í 
lið með sér og hafa nemendur við skólann tekið viðtöl, 
á síðustu vikum og mánuðum, við fulltrúa íslenskra 
fyrirtækja, sem stefna á Kínamarkað, til að kortleggja 
hvar áhugi fyrirtækjanna liggur og hvernig megi greiða 
fyrir viðskiptum með fríverslunarsamningi. 
 
 
Fríverslunarviðræður EFTA og Taílands  
 
Vonir standa til að samningar náist í júní 
 
Önnur viðræðulota um fríverslunarsamning milli EFTA 
og Taílands, sem fram fór í síðustu viku, gekk að 
óskum. Stefnt er að því að ljúka samningaviðræðunum í 
júní á þessu ári.  
 
Gera má ráð fyrir því að samningurinn muni ná yfir öll 
svið viðskipta, þar með talin þjónustuviðskipti. „Tollar í 
Taílandi eru almennt nokkuð háir og er ljóst að 
fríverslunarsamningur myndi liðka mjög fyrir 
viðskiptum milli EFTA-landanna og Taílands. 
Norðmenn hafa í vaxandi mæli sótt á Taílandsmarkað 
með sjávarafurðir sínar, sérstaklega ódýrari afurðir á 
borð við makríl. Á þessum markaði eru því miklir 
möguleikar fyrir íslensk fyrirtæki,“ segir Grétar Már 
Sigurðsson, skrifstofustjóri viðskiptaskrifstofu, sem 
leiðir viðræðurnar af hálfu EFTA.  
 
Fyrsta viðræðulotan fór fram um miðjan október á 
síðasta ári í Phuket í Taílandi. 
 
 
Sádi-Arabía 149. aðildarríki WTO 
 
Aðildarríki Alþjóðaviðskiptastofnunarinnar, WTO, eru 
orðin 149 talsins eftir að Sádi-Arabía gerðist aðili að 
stofnuninni í aðdraganda ráðherrafundar hennar sem 
fram fór í Hong Kong í desember síðastliðnum. 

